
Wie van julle weet van die ‘Boetman - debat’?

Party sal seker sê : Ou Kallie het koekoes geraak  nadat hy van die kursus af gekom het, want hy praat ‘n ander taal.

Kan julle  nog onthou van so ‘n jaar-of-wat voor 1994 ? Daar was hardnekkige profesieë in die gemeente dat die Here die land gaan  uitskud en ons  valse fondamente sal wegval. En ons het gehoor en gesê : Ja Here ons hoor, want ons het tog veilig gevoel  agter ons skans van ‘Afrikaner - Nasionalisme’, al  sou ons dit nie hardop sê nie.

En het die Here nie uitgeskud nie!! En is Hy nie nog steeds besig om uit te skud nie!! Selfs ons warm huisie van ‘Afrikaner - nasionalisme’ - dis weggeblaas soos ‘n kaartehuis. En in sy hart voel baie van die Afrikaners verraai en uitverkoop. En dis  waaroor die Boetman-debat handel. Dit is ‘n aanduiding van die wroeginge in die Afrikaner se siel terwyl hy probeer om die veranderinge wat rondom hom en met hom gebeur te verwerk, terwyl hy tevergeefs  gryp na fondamente wat in hom ingebou is, maar wat besig is om te verkrummel.

Daar is natuurlik heelwat opsies oor hoe om op te tree ten tye van so ‘n veranderingstydperk. Party is net eenvoudig onkundig (ignorant). Hulle weet nie wat aangaan nie, en gee ook nie juis om nie. Hulle leef in hulle eie klein wêreldjie van sê-nou-maar (make-belief) en sal een of ander tyd  wreed ontnugter word. Ander probeer ‘n volstruisbenadering - om dit te ignoreer, weier om ingelig te word - asof hulle hoop dit sal weggaan, en dat die “goeie ou dae” weer sal terugkom. Dit sal nie. Ons almal se grootste gevaar is ons eie ideologiese leefwêrelde waarin ons onsself tuismaak, en ons verbeel dit is dieselfde as die werklikheid daarbuite. Dan is daar die wat die  nuwe stelsel probeer beveg - met hand en tand - want “die oue was beter”. Dis ook futiel. Natuurlik is daar ook  hensoppers, wat lankal al die ding sien kom het en na die ‘vyand’ oorgeloop het. Daar is ook dooie visse of ‘saam-met-die-stroom-vloeiers’ wat eenvoudig maar net drywe waarheen die stroom  hulle wil vat. Waar staan jy?? Waar staan jy as Christen? Hoe praat jy oor die veranderinge wat jy sien : Is dit goed of is dit sleg? Is ek en jy ook van die wat kla oor elke ding en kritiseer alles wat in die land gebeur en gedurig terugverlang na ‘die vleispotte van Egipte’? Dink mooi voor jy antwoord.

Dit het ‘n 5 maandelange intensiewe militêre kursus gekos om my  behoorlik los te ruk van ‘n ideologiese droomwêreld waarin ek onwetend geleef het. Dit het intensiewe kontak met andersdenkendes en wêreldse mense gekos om my iets van myself te leer. Vir die eerste keer het ek besef watter hoogmoedigheid en beterweterigheid ons godsdiens in my (miskien ook in jou?) ingebou het. Terwyl Christus ons leer om ons naaste se dienskneg te wees, het ons godsdiens ons subtiel geleer dat ons, wat die Evangelie het om aan ander te gee, so ‘n ietsie beter as hulle, die ‘ongereddes’ en sondaars is. Ek het geskrik toe ek uitvind hoe diep die sonde van rassisme in my eie hart ingebou was, al het ek duisende kere gesê ek is nie ‘n rassis nie. Ek het so lank my eie standpunte gehad oor apartheid, en kon baie sê ter verskoning - maar hoe het dit my nie getref toe ek moes luister na hoe die  wat daardeur  verontreg is, dit ervaar het nie?? Wie van ons was nie ontsteld deur dinge wat in die Waarheids-en-versoenings Kommissie  ontbloot is nie? Wat sê jy as die beskuldiging subtiel na jou kant toe kom, aangesien jy een van die mense was wat die sogenaamde  ‘voordele van apartheid’  geniet het? Sal jy ook soos ek sê : ‘Ek het nie geweet nie?’

Nou moet julle nie dink ek sit met ‘n sieklike skuldkompleks oor die verlede nie. Inteendeel.

In die 5 maande het ek geworstel met myself, en met die wêreld rondom my en met die Here. Sommige van die ouderlinge sal weet, want ek het met hulle daaroor gepraat. Soms het dit gevoel of ek my geloof gaan verloor. So baie van die ‘Boetman- fondamente’ in my lewe kon nie meer vir my die regte antwoorde gee nie. Eenvoudige dinge soos die studie van ons konstitusie en veral die handves van menseregte het my geboul. Die geskiedenis van ons land, waar ons ‘n ‘Christelike’ regering gehad het, maar ‘n groot deel van die mense van die land onderdruk was (laat ons dit maar erken), het my geboul. Toe het ek begin verstaan wat die Here bedoel het toe Hy ons laat weet het Hy gaan ons uitskud.  Ek het ook terselfdertyd verstaan waaroor die ‘Boetman-debat’ gehandel het - ‘n desperate vraag uit die Afrikanersiel : “Waar is ek??” Toe ek ‘gedwing’ was om werklikhede rondom my in die gesig te staar, het ek  noodwendig vir myself  die vraag gevra : Hoe nou vorentoe ? Gelukkig het ek wel ‘n antwoord gekry, en watter las het dit nie van my siel af weggeneem nie! En ek het gedring  gevoel, en my voorgeneem om dit alles met julle te deel - julle wat my mense en my lieflinge is, mense wat self in die nuwe wêreld moet instap. Ek het geweet en ek weet dit  steeds dat elkeen van julle en julle kinders op ‘n dag  vir julleself die vrae sal moet antwoord. Dis hoekom ek die ouderlinge toestemming gevra het om die wese van die militêre kursus wat ek bygewoon het, uit ‘n christelike perspektief, aan julle oor te dra. Dankie dat julle kom luister het.

Die antwoord wat ek gekry het is nie nuut nie - dis ‘n ou een, maar dit is vars. Tog gaan ek dit nie neerskryf nie. Jy moet self daaroor dink.

En terloops ... daar is ‘n veel beter manier vir ‘n Christen om verandering te hanteer as die metodes hierbo beskrywe. Dit gaan ek ook nie hier neerskrywe nie, want dit is die onderwerp van een van  die lesings wat ek aanbied.

Lief vir julle

Kallie

